
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

М. Цэдэндоржийн орчуулга

	Хавтасны зураг: Симаков Иван Васильевич (1877—1925)-ийн зураг.

	ХОРИН ЗУРГАА БА ГАНЦ

	Найруулал

	 

	Цоожтой, чийгтэй зооринд бид хорин зургаан хүн, хорин зургаан амьд машин өглөөнөөс орой болтол гурил зуурч, маахуур, цагариг боов хийдэг байв. Нойтондоо ногоорсон туйпуу хашлагатай нүх рүү шургасан, манай зоорины цонхны хүрээ нь гаднаасаа саргар төмөр тороор бэхлээтэй бөгөөд тоос зууралдсан шилийг нь нарны гэрэл үл нэвтэлнэ. Ажил олдохгүй өлсөж яваа манай нөхөд болон гуйлгачинд биднийг боовны хэлтэрхий өгчих вий гэж болгоомжлохдоо манай эзэн тийнхүү цонхыг төмрөөр бэхэлжээ. Эзэн маань биднийг тонуулчид гэж хочлон махан хоолны оронд бээсэн зайдас өгдөг байв. 

	Аалзны шүлс, тортогт дарагдсан намхан балтгар таазтай бүгчим чулуун хайрцагт бид чихэлдэн сууна. Хар хир хөгцөд баригдсан зузаан ханын дотор бидэнд тун зовуурьтай байв. Бид өглөөний таван цагт нойрмог босож, зургаан цаг гэхэд дуртай дургүй, ширээний ард суун биднийг унтаж байхад нөхдийнхөө бэлдсэн, зуурмагаар маахуур хийж эхэлнэ. 

	Өглөөнөөс шөнийн арван цаг хүртэл бүхэл өдөржин нэг хэсэг маань ширээний ард ханцуй шамлан суухдаа хөшчихгүйн тулд биеэ займруулан, уяхан зуурмаг оролдож, нөгөө хэсэг нь ус гурил хольж зуурна. Маахуур болгодог тогоотой ус өдөржин гуньж бодлогоширсон мэт хэржигнэнэ. Халуун туйпуу дээр гөлгөр тосгууртай, болсон талх шидлэхэд талхчны хүрз пийшингийн шүүрт зэвүүн муухай хавиралдана. Өглөөнөөс үдэш болтол пийшингийн нэг буланд түлээ дүрэлзэж, дөлийн улаан туяа эсрэг ханан дээр сүүдгэнэх нь биднийг цаг үргэлж дооглон анир чимээгүй инээх адил. Тэрхүү том зуух нь шалан доороос цухуйж буй үлгэрийн аварга амьтны сэгсгэр толгой лугаа адил бөгөөд амаа том ангайж хурц улаан галаар бидэн рүү халуун шатуулан амьсгалж жигнүүрийн хоёр хар нүхээр бидний эцэс төгсгөлгүй их ажлыг харах мэт ажээ. Жигнүүрийн хоёр урт нүх нь аваргын аймшиггүй, нинжин сэтгэлгүй хоёр нүд боолчуудыг ширтсээр байж ядраад ямагт нэгэн хэв муухай харах болж, тэднээс хүн төрхийг үл үзэхдээ тэднийг оюундаа хүйтнээр тунгаан, үзэн ядах болсон лугаа адил ажээ. 

	Гаднаас бидний хөлөөр наалдаж ирсэн шавхай гурилын хумхи бүгчим муухай агаар амьсгалан бид өдөр өнжилгүй хөлстэйгөө хутгалдан талх барьж, маахуур хийнэ. Бид тэр ажлаа үнэхээр үзэн яддаг байлаа. Бид зөвхөн л хар гурилын талх идэхээс биш, хийж буй зүйлээсээ ердөө амсдаггүй байв. Урт ширээний хоёр талаас ес, есөн хүн өөд өөдөөс харж, ажилдаа дадсан зангаар оньсон хөдлүүртэй юм шиг гар хурууныхаа хэрхэн хөдөлж байгааг ч анзаарахгүй удтал суудаг байв. Нэг нэгнээ харсаар байгаад хэн хэн маань нөхрийнхөө нүүрийн бүх атирааг ч андахгүй мэддэг болжээ. Бидэнд ярих юм ч олдохгүй. Хэрэв уурлахгүй л бол цаг үргэлж дуугүй байж заншжээ. Хүнд ялангуяа нөхөртөө уурлах юм ч мундахгүй л дээ. Гэвч бид цөөхөн уурлана. Хэрэв шавар баримал шиг балартсан, хэрэв бүх сэтгэхүй нь хүнд хөдөлмөрт дарагдсан байвал хүн юундаа буруутай байх юм бэ? Хамаг байдгаа хэлчхээд цааш өөр ярих юмгүй болсон хүмүүст дуугүй байх гэгч асар зовуурьтай билээ. Ер ярьж үзээгүй хүмүүст бол ч дуугүй байх нь амар хялбар л даа... Харин бид заримдаа дуулдаг байв. Ажлын үед хэн нэг маань эцсэн адуу шиг гэнэтхэн хүндээр санаа алдсанаа, гэгэлзсэн зөөлөн аялгуу нь дуучийн сэтгэлийн зовлонг хэзээ ч нимгэрүүлэх ямар нэг уртын дуу намуухан аялж бид дуулж эхэлнэ. Нэг маань дуулж эхлэхдээ бусад нь чимээгүй чагнаж газар дээрх тугалган дээвэр шиг зэвэргэн тэнгэртэй намрын чийглэг шөнө талд ноцсон бяцхан түүдэг адил түүний дуу зоорины нүсэр дээвэрт тулаад бөхөж намдахад нөгөө нэг нь ая түрж манай явцуу бүгчим нүхэнд хоёр намуухан уйтгарт хоолой дуулдаж тэгснээ гэнэт хэд хэдэн хоолойгоор дуу түрэх нь эрчлэх давлагаа адил хүч орж чангаран, манай чулуун шоронгийн чийгтэй хүнд ханыг доргиох мэт...

	Хорин зургуулаа дуулна. Хэдийнээ цуцсан хоолой өндөр дуугаар талхны газрыг дүүргэж багтаж ядан, чулуун хана мөргөж, гиншин уйлахдаа хуучин шарх сорви хөндөн уйтгар хөдөлгөн зүрх шимшрүүлнэ. Дуучид хүндээр гүн сүүрс алдаад зарим нь гэнэт дуугаа тасалж, нөхдийн дуулахыг удтал чагнаснаа нийтийн давалгаанд дахин дуугаа нийлүүлнэ. Зарим нь уйтгартайхан «Аяа» гэж дуу алдан нүдээ аньж дуулах нь: Авианы өргөн их давалгаанд тэр бээр хурц наран гийсэн алсын ямар нэгэн зам бодогдож өргөн дардан тэр замаар өөрөө явж байгаа шиг ч байж болох юм... 

	Пийшинд дөл мөн л сүүдгэнэж, талхчны хүрз мөн л туйпуунд хавиралдан тогоотой ус хэржигнэн, галын туяа мөн л янзаараа чичиргэнэн анир чимээгүй инээнэ... Харин нарнаас ангид хүмүүсийн амьдын цөхөрсөн уйтгар гунигаа зовлонт боол бид бусдын үгээр аялнам... Том чулуун байшингийн доод зооринд бид хорин зургаан хүн ингэж л амьдарч байлаа. Тэр байшингийн бүх гурван давхрыг шууд бидний мөрөн дээр барьчихсан юм шиг амьдралд маань хүнд бэрх санагддаг байлаа... 

	Бидэнд дуунаас өөр нарыг орлох сайн сайхан юм, бидний дуртай хайртай юм нэг байв. Манай байшингийн хоёрдугаар давхарт алтан саачин хүүхнүүд суух бөгөөд тэнд арван зургаан настай Таня гэдэг зарц охин байв. Манай талхны газрын хаалганд гаргасан цонхны шилээр өглөө болгон цовоо цэнхэр нүдтэй ягаан царайтай бага шиг хүүхэн шагайж: 

	— Хоригдлууд аа! Маахуурын хэлтэрхий өгөөч! гэж цангинасан сайхан дуугаар хашхирна. 

	Тэр цовоо дуунаар бид бүгдээр эргэж, бидний зүг дөлгөөхөн инээмсэглэсэн хүүхний тунгалаг сайхан царайг баяр бахдалтай хардаг сан. Инээмсэглэсэн ягаан уруул дороос нь гялалзаж буй жиргэр цагаан шүд болон шилэнд наалдсан хамрыг нь харахад бидэнд таатайхан байдаг сан. Түүнд хаалга онгойлгож өгөх гэж бид бие биеэ түлхэлцэн гүйдэг сэн. Тэр сэргэлэн хөөрхөн охин орж ирээд хормой тосож толгойгоо бага зэрэг мэхийсхийн бидний урдтай зогсоод инээмсэглэсээр л байдаг сан. Бор хүрэн өнгөтэй урт бүдүүн гэзэг мөрөн дээгүүр нь урагшаа давж цээж рүү нь унжина. Шалнаа босго хүртэл дөрвөн гишгүүр өндөр учир бохир балиар зэрэмдэг хүмүүс бид толгойгоо өлийлгөж түүнийг доороос дээш өгсүүлэн харж мэндлээд зөвхөн түүний тулд ямар нэгэн онцгой үгс олж хэлнэ. Түүнтэй ярихад бидний дуу хоолой хөнгөн шингэн болж тоглоом тохууны үг ч зөөлөрнөм. Ер түүний төлөө бидний хийх юм дандаа онцгой байдаг юм. Хамгийн сайхан хүрэнтэж болсон маахуурыг талхчин, пийшингээс хүрздэж авчраад Танягийн хормойвчинд эвлэг хаялна. 

	— Эзэнтэн дайралдчихав, болгоомжлоорой! гэж бид түүнд анхааруулна. Тэр охин залирхаг инээгээд бидэнд хөгжилтэйгөөр хашхиран: 

	— Хоригдлууд минь баяртай! гээд хулгана адил түргэн алга болно. Тэгээд л гүйцээ. Гарсан хойно нь түүний тухай удтал тавтай ярилцах авч урьд өмнө нь бид, тэр ч, бидний ахуй орчин мөн л тийм байсан болохоор урьд өмнө нь ярьсан зүйлээ л давтдаг билээ. Хүний амьдралын орчин нь ердөө өөрчлөгдөхгүй бол онц хүнд шаналгаатай хэрэв сэтгэл санаа нь л мөхвөөс орчин үл хувирах нь амьдрах тусам л шаналгаатай болох буюу... Бидний мэдэх эмэгтэйчүүдийн тухай өөрөөр ярих нөхцөлгүй болоод ч тэр юм уу, эмэгтэйчүүдийн тухай бид ичгүүргүй бүдүүлэг үгнээсээ өөрсдөө зовмоор муухай ярилцдаг сан. Гэвч Таняг хэзээ ч бид муулж байгаагүй. Бидний хэн маань ч хэзээ ч гэсэн, түүнд зөвхөн гар хүрч ч үзээгүй тэр ч байтугай биднээс Таня хэзээ ч жирийн тоглоомын үг дуулаагүй. Тэр охин бидэнтэй удаан цуг байдаггүй, од харвах адил бидний нүдэнд зурсхийн үзэгдээд л алга болдгоос ч тэр юм уу, эсхүл бага залуугаас гадна онц үзэсгэлэнтэй болоод сайхан юм бүхэн нь бүдүүлэг хүмүүсийн ч гэсэн хайрыг булаадгаас ч тэгдэг байж магадгүй билээ. Түүнээс гадна бид хэдий шоронгийн хүнд ажлаар мохож цуцав чиг бусдын л адил хүн чанараараа үлдсэнээс хойш ямар нэг юманд бишрэлгүйгээр амьдарч чадахгүй байлаа. Тэр охиноос дөмөг хүн бидэнд ердөө байсангүй. Тэр байшинд олон хүн суудаг боловч зооринд амьдардаг биднийг тэр охиноос бусад нь хайхардаггүй байлаа. Ер тэгээд хамгийн гол нь лав түүнийг бид цөмөөрөө яагаад ч юм бэ өөриймсөглөж, гагцхүү бидний өгдөг маахуураар л амь тэжээдэг шиг бодож, түүнд бид заавал халуун маахуур өгч байх гэж шийдэн, тэр нь бараг бидний өдөр бүрийн барьц өглөг, онгон тахилга болж, өдрөөс өдөрт бид тэр охинтой улам ойр дотно болсноос тэр буй заа. Маахуур өгөхөөс гадна бид Таняд дулаан хувцаслаж бай, шатаар битгий хурдан гүйгээрэй, хүнд түлээ мод бүү зөө гэхчлэн зөндөө зөвлөнө. Биднийг зөвлөхөд тэр инээмсэглэн сонсоод инээдээр хариулан бидний үгийг ердөө тоохгүй боловч бид түүнд нь гомддоггүй. Учир нь гагцхүү түүнийг энхрийлдгээ л үзүүлэх гэж чармайна. 

	Том хаалга тэлж онгойлгож өгөөч, түлээ хагалж өгөөч гэхчлэн тэр цаг үргэлж биднээс янз бүрийн юм гуйна. Түүний хүссэн бүгдийг нь бид баяр бахдал болгож тэр дор нь гүйцэлдүүлж өгнө. 

	Бидний нэг маань өөрийн ганц цамцаа сэлбэж өгөөч гэж нэгэнтээ гуйхад тэр бээр жигшин тургиад: 

	— Бас! Тэгнэ гэж яаж сана аа вэ! гэж билээ.

	Нөгөө гайхлыг бид элгээ хөштөл дооглов. Түүнээс өөр юм гуйсан удаа ердөө ч байхгүй. Бид түүнийг хайрладаг байлаа гэхэд л хамаг учир илэрхий. Хүн гэдэг амьтан хэн нэгнээ тоглоом тохуугаар ч гэсэн хайрлан байхыг ямагт хүсдэг бөгөөд хайрлаж байгаа түүнээ үл хүндэтгэхийн учир ойр тойрныхоо амьдралд хайраа ямагт хүсдэг бөгөөд хайрлаж байгаа түүнээ үл халдаадаг ч ёсон бий. Бидэнд өөр хайрлах хэн ч байгаагүй болохоор бид Таняг хайрлах ёстой болжээ. 

	Бидний хэн нэг маань яагаад ч юм бэ гэнэтхэн ийн өгүүлрүүн: 

	— Бид энэ охиныг юунд эрхлүүлж байна даа? Түүнд гойд юм юу байна, айн? Бид жаахан дэмий загнаж байх шиг байна гэв.

	Бид тэр хүнийг ширүүхэн зандарч доор нь номхотгосон юм. Яагаад вэ гэвэл: Бид ямар нэг юмыг хайрлах ёстой байгаад түүнийгээ чиг олж хайрласан, бид хорин зургаагийн хайртай зүйл нь бид бүгдийн халдашгүй ариун сахиус мэт, тэр талаар бидэнтэй зөрсөн хэн бүхэн манай дайсан билээ. Бид үнэхээр онцгүй юмыг ч хайрлаж байж магадгүй. Гэвч бид хорин зургаан хүн шүү юм болохоор бусдын адил ариун сайхныг үзэж байхыг ямагт эрхэмлэдэг билээ. 

	Бидний хайрлах нь үзэн ядахаас илүү бэрхтэй... Тэгээд ч бидний үзэн ядах маань хайрлахаас илүү нялгануур гэж зарим дээрэнгүйчүүд нотолдог байлаа. Хэрэв тийм л бол, биднээс тэд юунд үл дайжна вэ?

	Маахуураас гадна бас манай эзэн талхны газартай байлаа. Талхны газар нь тэр байшинд, бидний суудаг нүхнээс зөвхөн ханаар тусгаарласан, дөрөвхөн талхчин нь ажлаа биднийхээс арай цэвэрхэн гэж үзэх учраас тэд биеэ биднээс илүүд тооцож манай тасагт ер орж ирэхгүй, харин гадаа бидэнтэй уулзахдаа дооглонгуй байдаг болохоор нь: Талх хулгайлж магадгүй гэж болгоомжлон эзний цагдсан ёсоор бид тэдний тасагт бас ордоггүй байлаа. Тэд цөмөөр биднээс ангид цэвэрхэн, эрүүл мөн тасаг нь гэрэлтэй, уужим, сайн хоолтой ажил нь биднээс хөнгөн мөртөө биднээс илүү хөлс авдагт нь бид атаархаж тэдэнд дургүй байдаг билээ.

	Бид бол цөмөөрөө л зэгэл шаргал зүстэй, гурав маань тэмбүүрсэн, хэд маань хамуурсан, нэг маань хэрх өвчинд бүр татанхан болжээ. Тэд баяраар ажлын зав чөлөөнд сайхан цамц, шаржигнасан савхи өмсөж, хоёр нь хуур хөгжмөө авч, хотын цэцэрлэгт зугаалахаар цөм явцгаана. Бид жигтэй муухай навсайсан юм өмсөж улавч эсхүл шаахай духсан болохоор хотын цэцэрлэгт цагдаа нар оруулахгүй. Тэгэхлээр бид тэдгээр талхчинд дуртай байж болох уу даа?

	Гэтэл тэдний нэг талхчин архиддаг болж эзэн маань түүний хөлсийг өгч гарган оронд нь өөр хүн авсан тэр нь торгомсог хүрэмтэй, алтан оосортой цагтай цэрэг хүн гэж нэг удаа бид сонсов. Тийм ганган эрийг харах бидэнд таатай учир түүнийг үзэх гэж бид ээлжлэн гадаа гүйж гарах нэг ажилтай болов.

	Гэтэл тэр өөрөө манай тасагт орж ирлээ. Тэр хаалга өшиглөн нээж, онгорхой орхиод босгон дээр зогсон инээж бидэнд ийн хэлрүүн,

	— Бурхан тэтгэг! Сайн уу, залуус аа!

	Манарч бударсан хүйтэн агаар хөөргөдөж түүний хөл доогуур хуйларна. Тэр хүн босгон дээр зогссон хэвээр бидний дээрээс өнгийж харахад нь аятайхан мушгиа цайвар сахал дороос том шаргал шүд гялалзана. Цэцэг хатгасан цэнхэр сайхан хүрэм нь тун зохиж цаг үргэлж цайлалзсан хачин улаан чулуун товчтой ажээ. Бас оосор нь... 

	Тэр цэрэг эрүүл чийрэг, өндөр сайхан биетэй туяарсан хацартай цогтой том нүд нь хурц, эелдэг сайхан харна. Цардмал цагаан тоорцог өмсөж, нэг ч толбогүй цэвэрхэн хормойвч дороос нь ганган шөвгөр хошуутай гялалзтал арчсан савхи цухуйжээ. 

	Манай талхчин, хаалга хаахыг эелдгээр гуйхад тэр хүн яаралгүйхэн хааж, эзний тухай биднээс асууж эхлэв. Манай эзэн бол муу хар тонуулч, харгис зовоогч гээд л бид нэг нэгнээсээ өрсөлдөж эзний тухай юу хэлж болох бүхнийг тоочсоныг энд бичих хэрэггүй. Тэр цэрэг сахлаа хөдөлгөн сонсож зөөлөн тунгалаг нүдээр биднийг ажиглана. 

	— Энд чинь охид олно уу?.. гэж тэр гэнэт асуув.

	Бидний зарим маань даган баясаж... зарим нь царайгаа маягтайяа атиралдуулан, нэг маань тэр цэрэгт есөн хүүхэн байдаг гэж тайлбарлав.

	— Хэрэглэдэг үү? гэж цэрэг нүдээ ирмэн асуув.

	Бид аягүйрхсэн байдлаар дахин сулхан инээцгээв. Өөр шиг нь жавхаатай залуус болохоо тэр цэрэгт үзүүлэх гэж бидний ихэнх нь оролдсон боловч тун бүтэлтэй юм болсонгүй, нэг нь ч чадсангүй. Чадахгүй гэдгээ ухамсарч мэдээд нэг маань аяархан өгүүлэх нь,

	— Бид ч дээ...

	— Аргагүй. Та нарт хэцүү л дээ! гэж цэрэг итгэлтэйхэн өгүүлснээ биднийг ширтэн хараад, — Та нар ч дээ... арай л... Та нарт тэвчээр чадвар алга... хэвийн төрх... үзэмж шүү дээ! Эмэгтэй хүн гэдэг чинь хүний гадна үзэмжид болно. Үнэхээр боломжтой... бүх талаараа аятай таатай байвал л болно! Түүнээс гадна эмэгтэйчүүд хүч чадалд дуртай. Гар нь ийм л бол доо! гэв. 

	Цамцныхаа ханцуйг шууж тохойгоо хүртэл нүцгэн баруун гараа халааснаас гаргаж бидэнд тэр цэрэг үзүүлэв... Гар нь: Гялалзсан шаргал үстэй, чийрэг цагаан ажээ.

	— Хөл, цээж цөмөөрөө чанга байх хэрэгтэй. Бас тэгээд, эдийн сайхан ч гэж байдаг... Хүн зохихоороо хувцасласан байх хэрэгтэй... Над бол авгайчуул дуртай. Тэднийг би дуудаж даллаагүй байхад л өөрснөө зулгаа барчих гээд бүр хүзүүн дээр гарна... гэв. 

	Тэр хүн шуудайтай гурил сандайлаад, авгайчуул түүнд хэрхэн дурладаг, тэдэнтэй хэрхэн зоримог харьцдаг тухайгаа зөндөө ярив. Тэр явж хаалга доргин хаагдсанаас хойш бид түүний тухай болон, ярьсан хэлснийг нь бодож удтал дуугүй байцгаав. Тэгтэл гэнэтхэн цөмөөр ярилцаж эхэлсэн нь бид бүхэнд тэр тааламжтай санагдсан нь даруй илрэв. Тийм жирийн гайхамшигтай хүн ирж, сууж ярьжээ. Бидэнтэй хэн ч ирж уулздаггүй хэн ч тийм дотно ярилцдаггүй байлаа... Гадаа бидэнтэй дайралдахдаа дэмий уруулаа жимийлгэн тойрч өнгөрөх юм уу, эсхүл замд нь торох юмгүй мэт шууд бидэн рүү алхаж ирдэг нөгөөх саальчин хүүхнүүдтэй удахгүй уулзвал амжилт олох тэр цэрэг эрийн тухай бид баахан ярилцав. Өвөлд онцгой янзын малгай, дээлтэй, зунд цэцэгтэй бүрх өмсөж, цоохор шүхэр барьдаг тэр саальчид манай гадаагуур өнгөрөхөд нь бид дандаа л сонирхдог сон. Бид бас өөр зуураа тэр хүүхнүүдийн тухай ярилцдагийг маань хэрэв тэд сонссон бол ичиж гутахдаа цөмөөр галзуурах байх. 

	— Харин тэр чинь Таняг маань л битгий баллачхаасай! гэж гэнэтхэн талхчин өрөвдөн өгүүлэв. 

	Тэр үгэнд бид бүгд алмайран дуугүй байцгаав. Том сайхан биеэрээ цэрэг халхлаад Таняг бид мартчихсан юм шиг. Тэгснээ шуугин маргаж эхлэв. Нэг нь Таня арай ч тэгэхгүй л гэж, нөгөөх нь тэр чинь энэ цэрэгт дургүйлхэхгүй гэж нотолно. Гурав дахь нь: Бүр харин, тэр цэрэг хэрэв Таняд халдах юм бол хавиргыг нь хуга цохино гэлээ. Эцэст нь: Түүнээс сэрэмжлэхийг охинд анхааруулж, Таня цэрэг хоёрыг тандаж байхаар шийдэцгээв. Үүгээр маргаан намжив.

	Сар гаруй өнгөрлөө. Цэрэг, талх барьсаар саальчидтай зугаалсаар, манай тасагт үргэлж орж ирэвч охидыг дийлснээ ер ярихгүй, харин цаг ямагт сахлаа имэрч, тааламжтайяа долооно. 

	Маахуур авах гэж өглөө болгон манайд Таня ирэхдээ урьдын адил хөгжилтэй хөөрхөн, бидэнтэй найртай байв. Цэргийн тухай түүнтэй ярих гэж оролдоход тэр охин «бүлтгэр нүдэн тугал» гэхчлэн элдвээр түүнийг дооглон хочлоод бидний санааг амраав. Саальчид цэрэгтэй наалдаж байгааг үзэхдээ Таня охиноороо бид бахархдаг байлаа. Тэр цэрэгт Таня хэрхэн хандаж байгаа нь бид бүгдийг өргөж сэргээж түүний тэр хандлагаар удирдуулан бид ч бас цэрэгт тоомсоргүй хандах болжээ. Харин Таняд улам хайртай болж өглөөгүүр түүнтэй улам баяртай сайхан уулздаг болов. 

	Нэг удаа манайд цэрэг жаахан халмаг орж ирээд суунгуутаа инээж гарав. Юундаа инээгээ вэ? гэж биднийг асуухад тэр тайлбарлан,

	— Надаас болж, хоёр нь зодолдоод... Лидька, Грушка хоёр... тэр хоёр биесээ хэчнээн сэглэв вэ?.. Ха, ха! Үс үснээсээ зууралдаад шалтай хамжаад л, дээр нь мордчихоод л... ха, ха, ха! Нүүрийг нь урчихсан... уралцаад л... инээдтэй! Энэ авгайчуул яагаад шударгахан цохилцож чаддаггүй юм бол оо? Яагаад маажилдаг юм бол, айн гэв?

	Тэр чийрэг, цэвэрхэн хөгжөөнтэй эр хөндлөвч сандайлан, инээсээр л байв. Бид дуугарсангүй. Энэ удаад тэр, яагаад ч юм бэ бидэнд эвгүй харагджээ.

	— Үгүй ээ, авгайчуул надад яагаад их татагддаг вэ, айн? Инээдэмтэй! Ирмэхэд л бэлэн! Чөтгөр гэж!

	Гялалзсан үс бүрхсэн цагаан гараа өргөснөө дахин буулгаж, өвдгөө чанга алгадна. Эмэгтэйчүүдтэй харьцах тухайд яагаад тийм их азтайгаа өөрөө сайтар ойлгохгүй байгаа бололтой гайхсан таатай харцаар тэр биднийг ширтэнэ. Мантгар ягаан царай нь хангалуун жаргалтай толийж цаг ямагт уруулаа таатайяа долоолно.

	Манай талхчин хүрзээрээ пийшингийн шүүр ууртайхан чанга хавиралдуулж байснаа гэнэт тохуурхан өгүүлэх нь;

	— Гацуур унагахад гойд их хүч орохгүй, харин чи нарс унагаадах.

	— Над чи тэгж хэлж байна уу? гэж цэрэг асуув. 

	— Харин чамд. 

	— Юу тэр вэ?

	— Зүгээр, өнгөрчихлөө!.. 

	— Байз л даа! Юу вэ? Ямар нарс?

	Манай талхчин хариу хэлэлгүй, сандрангуй босож, пийшин тийш очин, агаарт эргэлдэж хурдан хөдөлгөж хийсэн маахуур оруулж, болсныг нь татаж гарган утсанд холбож буй хүү тийш шалан дээгүүр чимээтэйхэн хаялна. Цэрэг болон түүнтэй ярьж байснаа ч мартчихсан мэт ажээ. Гэтэл цэрэг гэнэтхэн бүхий хүрзний ишинд цээжээр хатгуулчих шахан,

	— Байз, хэн бэ, хэл? Чи намайг гомдоолоо, би юү? Надаас хэн ч зайлж чадахгүй! Харин чи тийм гомдмоор үг хэлж байх... гэв.

	Тэр үнэхээр гомдсон нь илэрхий байлаа. Түүнд эмэгтэйчүүдийг эзэгнэж чаддагаас өөр бахдах юм ер үгүй болов уу даа. Тэр чадвараас нь илүүтэй амьд юм түүнд ер байхгүй, зөвхөн түүндээ л өөрийгөө амьд хүн гэж сэтгэдэг ч байж магадгүй. 

	Сэтгэлийн ямар нэгэн өвчин нь амьдралын хамгийн үнэтэй шилдэг зүйл болдог хүмүүс ч байдаг. Тэд амьд ахуйдаа чухам л түүгээрээ амьдралын хамаг цагийг нөхцөөж түүндээ тачаадаж, түүгээрээ биеэ тэжээж, тэрнээсээ бусдад гомдож ойр тойрныхоо анхаарлыг тэр талаараа л өөртөө татдаг байна. Хүмүүстэй түүгээрээ харьцана уу гэхээс тэдэнд өөр юү ч байхгүй билээ. Тэднийг тэр өвчнөөс нь салгаж эмнэж орхивол тэд амьдралын гол зүйлээс хагацан зовлонд учраад харин дэмий хоосон болно. Гэмээ гэмгүйд бодож өөрийн эрхгүй түүнээ шүтэн амьдрах зовлон хүний амьдралд үргэлж тохиолддог. Уйтгар гунигаасаа улам дордох явдал хүмүүст олонтоо байдаг гэж хэлж болно. Цэрэг гомдсондоо манай талхчинтай зууралдаж: 

	— Алив чи хэл, хэн бэ?

	— Хэлэх үү? гэж гэнэт түүн рүү талхчин эргэв. 

	— Тэгээд?

	— Таняг таних уу?

	— Тэгээд

	— Тэгээд л тэр! Үзээрэй... 

	— Би юу?

	— Чи!

	— Түүнийг үү? Надад юу ч болохгүй, түй!

	— Харъя л даа!

	— Үзээрэй, ха!

	— Тэр чамайг... 

	— Сарын хугацаанд!

	— Иш муу сагуухан цэрэг гэж дээ!

	— Хоёр долоо хоног! Би үзүүлье! Хэн гэнэ ээ?

	— Танька, түй!.. 

	— За, цаашаа бай... саад болоод!

	— Хоёр долоо хоноход л бэлэн! Ээ, чи... 

	— Цаашаа гэж байна шүү! гэж манай талхчин цочмог хахирган дуугаран хүрзээ эргэлдүүлэхэд цэрэг тэвдэж түүнээс зайлж холдоод биднийг харж дуугүй байснаа намуухнаар «Яах вэ дээ!» гэж занан өгүүлээд гарч одов. Тэдний маргалдахыг сонирхож бид цөм дуугүй байснаа цэргийг гараад явчихад бид чанга ярьж, шуугилдаж эхлэв. 

	Нэг нь талхчинд хашхиран: 

	— Павел чи хийдэггүй хэрэг сэдлээ!

	— Ажиглаж бай, мэдэгдэнэ гэж талхчин шаралхан хариулав. 

	Цэргийн дааринд нь давс хийсэн болохоор Таняд аюул заналхийлж буйг бид ухамсрав. Тийнхүү ухамсрах агшинд л «яах бол» гэсэн хачин сонирхол бид бүхнийг төөнөн нэвчив. Таня цэрэгт дургүйцэх болов уу? Бараг бүгдээр итгэлтэй хашхиран: 

	— Таня юу? Дургүйцнэ ээ! Түүнийг чинь нүцгэн гараар арай ч авчихгүй!

	Манай сахиус хэдий бат бэхийг шалгах сан гэж бид тун яарнам. Манай сахиус энэ тулаанд ялж үлдэх бат сахиус гэж бид бие биедээ мэрийн нотолном. Тэр цэргийн хорыг арай муу малтаж, тэр маргаснаа мартчих байх, даарийг нь сайн маажчихдаг байж л дээ гэж сүүлдээ бидэнд санагдах боллоо. Бид тэр өдрөөс эхлээд урьд нь хэзээ ч амьдарч байгаагүй онцгой сэтгэл догдолсон амьдралаар амьдрах боллоо. Бид бүр өдөржин маргалдаж, жаахан ухаа орцгоосон шиг цаашдаа сайн ч ярьдаг болов. Бид Танягаар дэнчин тавьж чөтгөртэй ямар нэгэн мөрий тоглож байх шиг санагдана. Нөгөө цэрэг «Таняг эргүүлж» эхэллээ гэдгийг тэдний тасгийн талхчдаас сонсоод бид улам сониуч сайхан амьдрах болж сэргэснийг маань манай эзэн самбаатай ашиглаж, хоногт арван дөрвөн пүү зуурмаг хийх ажил нэмснийг ч анзаарсангүй. Тэр байтугай бид ажилд ядрахаа болио юу гэмээр, Танягийн нэр бүтэн өдөртөө бидний амны уншлага болжээ. Өглөө бүр бид түүнийг тэсвэрлэж ядан хүлээнэ. Таня орж ирэхдээ л, хуучнаараа огт биш, бүр өөр л Таня болчихсон байх юм шиг бидэнд санагдана. 

	Гагцхүү бид өнгөрсөн маргааны тухай түүнд ер хэлээгүй билээ. Түүнээс ер юу ч асуугаагүй, хуучин янзаараа л хайртай сайн байлаа. Гэвч тэр харилцааны цаадтай урьд нь бид Таняг үздэгээс шинэ хачин өөрөөр, хурц хүйтэн ган хутга шигээр шинэ хурц сонирхол нуугдаж байлаа... 

	— Ах дүүс минь! Өнөөдөр хугацаа боллоо! гэж нэг өглөө ажилд орохдоо талхчин хэлэв. 

	Сануулсан, сануулаагүй бид үүнийг сайн мэдэж байвч мөн л догдлов. 

	— Одоо орж ирэхэд нь харцгаагаарай! гэж талхчин өгүүлэв. 

	— Нүдэнд харагдах юм ч байхгүй шүү дээ! гэж нэг маань дурамжхан дуугарав. 

	Дахин бид хөгжүүн шуугиантай маргаж эхлэв. Бидний эрхэм бүхнээ шингээсэн тэр сав маань хог буртаг халгаахгүй хэчнээн цэвэр болохыг бид чухам өнөөдөр л мэднэ. Манай сахиусны ариуны шалгалтаар нам цохиулах нүсэр тоглоомоор бид үнэхээр тоглож байгаагаа энэ өглөө л эн тэрүүнд шууд ухаарлаа. Таняг цэрэг салахгүй шургуу эргүүлдэж байна гэдгийг энэ хэд хоногт бид цөм сонсож байсан боловч түүнтэй яаж харьцаж байна? гэж Танягаас бидний хэн маань ч ер асуусангүй. Харин тэр маахуур авах гэж өглөө бүр манайд орж ирээд л хуучин янзаараа л байдаг билээ.. 

	Тэр өдөр ч би түдэлгүй: 

	— Хоригдлууд аа! Би ирлээ... гэх түүний дууг сонсов. Түүнийг оруулах гэж бид яарав. Жирийн байдлаас өөр нь гэвэл: Түүнийг оруулж ирээд бид үг дуугарсангүй. Түүнээс юу гэж асууж, юун тухай ярихаа бид мэдэхгүй цөмөөрөө л ширтжээ. Түүний урдхан харанхуй, үг дуугүй хүн сүрэг болон бид зогсжээ. Дасаагүй янзаар уулзахад тэр гайхсан бололтой гэнэтхэн царай нь цонхийгоод сандран, байрандаа зогтусан тэвдсэн дуугаар асуусан нь: 

	— Та нар чинь юу болов?

	— Харин чи? гэж түүнээс хараагаа салгалгүй талхчин гунигтайхан лавлав. 

	— Би яагаа вэ?

	— Зү-гээр-ээ... 

	— За алив маахуур хурдхан... гэв. 

	Урьд нь биднийг ер яаруулж байгаагүй билээ: 

	— Амжина аа! гэж түүний нүүрнээс харцаа салгалгүй хөдлөлгүй зогсон талхчин хэлэв. 

	Тэрхэн агшинд Таня гэнэт эргээд хаалгаар гарч далд оров. 

	Талхчин хүрзээ авч пийшинд шургуулангаа тайван дуугаар:

	 — Бэлэн шив дээ! Энэ цэрэг үү!.. Хар хог!.. гэв. 

	Бид хонин сүрэг адил өөр хоорондоо шахцалдан ширээн тийш очиж суугаад ажлаа урамгүй оролдож эхлэв. Түдэлгүй нэг маань ийн өгүүлрүүн;

	Бас, харин... 

	За, за! Ярь! гэж талхчин хашхирав. 

	Биднээс илүү ухаантай гэж цөм түүнийг мэдэх учраас тийнхүү хашхирах өнгөнөөс нь бид цэрэг дийлснийг бат ойлгож уйтгартай сандрангуй байцгаах боллоо... Үдийн хоолноор арван хоёр цагт цэрэг ирэв. Тэр хуучин янзаар цэвэр ганган, хуучин янзаар бидний нүд өөд эгцэлж харна. Бид түүний өөдөөс шууд харж чадахгүй байлаа. 

	— За даа, шударга ноёд минь, хүсвэл чинь би цэргийн золбоог та нарт үзүүлж өгье! Тэгвэл та нар хонгилд гараад завсраар нь хараарай... Мэдэв үү? гэж тэр бардам инээмсэглэн хэлэв. 

	Бид дээр дээрээсээ түрцэлдэн гарч хашаа руу харсан хонгилын ханын банзны ангархай завсраар шагайн зогсоцгоов. Бид тийм ч удаан хүлээсэнгүй... Түдэлгүй бодлогоширсон царайтай Таня хүүхэн яаран алхалсаар хайлсан цас, шавхай шалбааг дээгүүр харайлган хашаагаар явж өнгөрөв. Тэр зооринд орох хаалганы цаагуур далд оров. Дараа нь тийшээ яаралгүйхэн исгэрсээр цэрэг явав. Тэр гараа халаасандаа чихэж сахал нь сэрвэлзэнэ. 

	Бороо орж, шалбаагт дусал дусахад шалбаагийн ус цоохортоно. Бүрхэг, уйтгарт муухай өдөр байлаа. Дээвэр дээр цастай хэвээр боловч шавхайн хар толбо газарт хэдийнээ үзэгдэнэ. Дээвэр дээрх цас ч бас муухай зэглийж бялбайжээ. Бороо аажимхан орж уйтгартай дуулдана. Хүйтэн байсан учир бидэнд хүлээх ч тавгүй байв... 

	Зоориноос, эхлээд цэрэг гарч ирэв. Тэр хуучин янзаараа л гараа халаасандаа шургуулчхаад сахлаа шөрвөлзүүлэн хашаан дотуур аажуухан өнгөрлөө. Дараа нь Таня гарч ирлээ. Түүний нүд нь хачин баяр жаргалаар гэрэлтэж, уруул нь инээмсэглэжээ. Тэр зүүдэлж байгаа мэт эв дүйгүйхэн гуйвалзан алхална... 

	Бид түүнийг тайван тэсвэрлэж чадсангүй. Тэрхэн агшинд бүгд хаалга руу дайрч гадагш гүйж гараад түүн тийш зэрлэг, чанга зэвүүнээр исгэрч шүгэлдэж бархирцгаав. 

	Биднийг үзмэгцээ тэр цочиж хөл доорх шавхайдаа зууралдсан мэт зогтусав. Түүнийг бид тойроод хачин зэвүүн муухай үгээр хараан ичгүүр сонжуургүй үгс урсгаж гарав. Хэчнээн ч болов тохуурхаж болохоор бид түүнийг хааш нь ч явуулахгүй хүрээлснээ мэдсэн юм шиг яаралгүйхэн намуухан ярьж хэлж байлаа. Бид чухам яагаад түүнийг зодоогүй юм бэ, мэдэхгүй. Бидний зэмлэхийг сонсож ядан тэр хүүхэн толгойгоо ийш тийш нь эргүүлэн бидний дунд зогсоно. Бид үгийн хор, буртгаар түүнийг улам бүр булсаар байв. 

	Түүний царай улайхаа болив. Үүнээс мөчийн өмнөхөн тэр цэнхэр нүдээ жаргалтай гялалзуулж агсан бол одоо том цээжээ нээж тэлтэл амьсгалан, уруул нь чичгэнэж байв. 

	Тэр биднийг тоночихсон болохоор бид түүнийг тойрон хатгална. Өчүүхэн гуйлгачдынх гэлээ ч гэсэн бид сайн сайхан бүхнээ түүнд зориулж, түүнийг биднийх гэж үзэж байсан юм. Бид хорин зургаа, тэр ганцаараа болохоор түүний л буруугаар түүнийг зэмлэхээс өөр юм ер байгаагүй. Бид түүнийг машид зэмлэв... Тэр үг ч дуугарахгүй, зэрлэг нүдээрээ үргэлж биднийг ширтэж цаг ямагт чичирнэ. Бид инээж тачаадаж, уурсана... Бидэн дээр бас хаанаас ч юм бэ, хүн нэмж иржээ. Бидний нэг нь Танягийн цамцны ханцуйнаас таталжээ... 

	Гэнэтхэн түүний нүд нь гялалзаж, алгуурхан гараа өргөж үсээ засаад бидний өөдөөс эгцлэн харж чанга боловч тайвуухан өгүүлсэн нь: 

	— Муу хар азгүй хоригдлууд!.. 

	Бид түүний замыг хаагаагүй. Өмнөтэй нь юу ч байхгүй юм шиг бидний өөдөөс тэр шуудхан л алхаллаа. Тиймээс ч үнэхээр түүний замд бидний хэн маань ч торсонгүй. 

	Бидний хүрээнээс гараад тэр,

	— Муу хар новшнууд... Зулбасгууд... гэж мөн л чанга, бардам, зэвүүцэн хэлээд цааш одох нь эрэлхэг гоолиг, сайхан ажээ. 

	Наргүй зэгэл тэнгэр дор бороонд шавшуулсаар шавхай дунд бид хашаандаа хоцорлоо. 

	Дараа нь бид чийгтэй чулуун нүхэндээ дуугүйхэн орцгоов. 

	Урьдынхаа адил нар ганц ч удаа манай цонхоор шагайсангүй. Таня хэзээ ч ахин ирсэнгүй!..

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

